
S OʻZBEKISTONDA ISLOMIY 

MOLIYALASHTIRISH 
XIZMATLARI BOZORINI 

RIVOJLANTIRISH 
ISTIQBOLLARI

Inomjonov Islomjon Ilxomjon oʻgʻli
Arkon Evergrand MCHJ direktorni

Annotatsiya: Mazkur ilmiy maqolada islom bank mahsulotlari va xizmat turlarining an’anaviy bank xizmat turlaridan 
farqlari, shuningdek, ularning afzalliklari hamda tobora ortib borayotgan qiziqishlarning asosiy sabablari haqida so‘z yuri
tilgan. Shuningdek, O‘zbekistonda islom bank xizmatlari bozorini rivojlantirish borasidagi ilk qadamlar haqida ma’lumotlar 
keltirilgan.

Kalit so‘zlar: islom banki, islom moliyasi, mudoraba, mushoraka, an’anaviy kreditlash, islom oynasi, sukuk, ijara, salam.
Abstract: This research article examines the differences between Islamic banking products and services from traditional 
banking services, as well as their benefits and the main reasons for the growing interest. It also provides information on 
the first steps in the development of the Islamic banking market in Uzbekistan.

Key words: islamic banking, islamic finance, mudaraba, musharaka, traditional lending, islamic windows, sukuk, rent, 
salam.
Аннотация: Этой научной статье рассматриваются отличия продуктов и услуг исламского банкинга от традици-
онных банковских услуг, а также их преимущества и основные причины растущего интереса. В нем также пред-
ставлена ​​информация о первых шагах в развитии рынка исламского банкинга в Узбекистане.

Ключевые слова: исламский банкинг, исламские финансы, мудараба, мушарака, традиционное кредитование, 
исламские окна, сукук, рента, салам.

K I R I S H
O‘zbekistonda islom diniga e’tiqod qiluvchilar jamiyatning asosiy qismini tashkil etgan holda, islomiy moliya 

sohasini rivojlantirish uchun keng imkoniyatlar mavjud. So‘nggi yillarda bu yo‘nalishda institutsional va norma-
tiv-huquqiy bazani shakllantirish, xalqaro tajribani o‘rganish hamda ilg‘or moliyaviy texnologiyalarni joriy etish 
borasida sezilarli salohiyat namoyon bo‘lmoqda. Shu jihatdan, O‘zbekiston yaqin istiqbolda Markaziy Osiyoda 
islomiy moliya markazlaridan biriga aylanishi mumkin. Buni Islom taraqqiyot banki guruhi, Xalqaro moliya kor-
poratsiyasi va Osiyo taraqqiyot banki kabi xalqaro tashkilotlar ekspertlari ham mamlakatning yuqori iqtisodiy 
salohiyatini e’tirof etgan holda tasdiqlamoqdalar.

Bu borada O‘zbekiston Respublikasi Prezidenti Sh. Mirziyoyev ham 2020-yil 29-dekabrdagi Oliy Majlisga 
Murojaatnomasida: “Mamlakatimizda islom moliyaviy xizmatlarini joriy etish bo‘yicha huquqiy bazani yaratish 
vaqti-soati keldi. Bunga Islom taraqqiyot banki va boshqa xalqaro moliya tashkilotlari ekspertlari jalb etiladi”, — 
deya ta’kidlagan edi [1].

Bank-moliya tizimidagi xalqaro tanazzul oqibatida hamda moliya bozori infratuzilmasini tubdan takomil-
lashtirishga bo‘lgan ehtiyoj natijasida investitsiyaviy moliyalash hamjamiyatining islomiy moliyalashtirish shak-
liga bo‘lgan e’tibori sezilarli darajada ortdi.

Zamonaviy sharoitda global miqyosda islomiy moliyalashtirish segmenti eng tez rivojlanayotgan yo‘nalish-
lardan biri hisoblanadi. Banklarning spekulyativ faoliyati tanazzulga uchragan davrda islomiy institutlar foydasi 
yiliga 15–20 foizga, aktivlari esa 20 foizdan ziyod o‘sib bormoqda. 2020-yil holatiga ko‘ra, Islom dunyosining 
global bank aktivlarining yillik aylanmasi 1300 milliard AQSh dollaridan ortiq baholangan [2].

Islomiy bank ishining yetarlicha intensiv rivojlanishiga talabning ortishi hamda musulmon davlatlari 
tomonidan moliyaviy resurslarning sezilarli darajada to‘planishi sabab bo‘lmoqda. Arab davlatlarining moliya 
bozorlari faol rivojlanib borayotgani va g‘arb kompaniyalari o‘rtasida xorijiy investorlarni jalb etish borasidagi 
raqobat mavjudligini inobatga olganda, islomiy banklarning o‘sish tendensiyasi davom etishini ta’kidlash 

S mumkin. Bu esa islomiy banklar faoliyatini yanada kengroq tahlil qilish, shuningdek, ularning moliya bozorlariga 
kirish imkoniyatlarini aniqlash uchun zarur shartlarni belgilab beradi.

M A V Z U G A  O I D  A D A B I Y O T L A R  S H A R H I
Islomiy moliyalashtirish bozorini rivojlantirish masalasi ko‘plab xalqaro va mahalliy olimlarning ilmiy izla

nishlarida keng yoritilgan. Zamir Iqbal va Abbas Mirakhor o‘z tadqiqotlarida islomiy moliyaning asosiy tamoyillari 
– adolat, tavakkalni bo‘lishish va foizsiz moliyalashtirish mexanizmlarini chuqur tahlil qilgan. Ular ushbu tamo
yillar iqtisodiy barqarorlikni ta’minlash va ijtimoiy tenglikni mustahkamlashda muhim o‘rin tutishini ta’kidlaydi.

Mufti Muhammad Taqi Usmoniy islomiy moliya institutlarining shariatga mos faoliyat yuritish asoslarini 
ishlab chiqqan bo‘lib, uning asarlarida murabaha, ijara, mudaraba va musharaka kabi shartnomalarning amaliy 
mexanizmlari batafsil izohlangan. U islomiy moliya amaliyotining faqat diniy jihat emas, balki iqtisodiy samara-
dorlik va riskni taqsimlash mexanizmlariga asoslanishini ko‘rsatadi.

Muhammad Umer Chapra islomiy iqtisodiyotda ijtimoiy adolat va iqtisodiy samaradorlikni uyg‘unlashtirish 
zarurligini qayd etadi. U islomiy moliyalashtirish xizmatlarining barqaror iqtisodiy o‘sishga qo‘shadigan hissasini 
asoslab beradi hamda iqtisodiy tizimni insoniy qadriyatlarga asoslangan muvozanatli rivojlanish modeli sifatida 
talqin qiladi.

Mahmoud El-Gamal o‘zining “Islamic Finance: Law, Economics, and Practice” nomli asarida islomiy moli-
yaning huquqiy va iqtisodiy mexanizmlarini tanqidiy tahlil qilib, global moliya tizimida bu modelning samarali 
integratsiyasi uchun zarur bo‘lgan institutsional islohotlarni taklif etadi. Uning fikricha, islomiy moliya faqat alter-
nativ moliyaviy model emas, balki iqtisodiy boshqaruvning barqaror shakli sifatida rivojlanishi lozim.

Rodney Wilson esa Markaziy Osiyo va Yevropa mamlakatlari misolida islomiy moliya bozorining rivojlanish 
jarayonlarini o‘rganib, likvidlikni boshqarish, transchegaraviy investitsiyalarni rag‘batlantirish va davlat regulyat
siyasining muhimligini ko‘rsatadi. Uning tadqiqotlari mintaqaviy moliya bozorlarida islomiy institutlarning iqti-
sodiy integratsiya jarayonlariga ta’sirini ochib beradi.

LSEG tomonidan chop etilgan “Islamic Finance Development Report 2024” hisobotida esa so‘nggi yil-
larda global islomiy moliya bozorining hajmi 4,5 trillion dollardan oshgani, sukuk va takaful sektorlarining o‘sish 
sur’atlari yuqori ekani, shuningdek, yangi texnologiyalar (fintech) bu sohaning rivojlanishida muhim rol o‘ynayot-
gani ta’kidlangan. Ushbu tadqiqotlar shuni ko‘rsatadiki, O‘zbekistonda islomiy moliyalashtirishni rivojlantirish 
istiqbollari bevosita huquqiy bazani takomillashtirish, shariat kengashlari faoliyatini institutsional asosda yo‘lga 
qo‘yish, innovatsion moliyaviy mahsulotlarni joriy etish va xalqaro tajribani mahalliy sharoitga moslashtirish 
bilan chambarchas bog‘liqdir.

T A D Q I Q O T  M E T O D O L O G I YA S I
Ilmiy ishni amalga oshirish jarayonida tijorat banklarida islom bank darchalarini tashkil etish masalasi 

bo‘yicha olimlar va soha vakillari bilan suhbatlar o‘tkazilib, ularning yozma hamda og‘zaki fikr-mulohazalari tahlil 
qilindi. Shuningdek, ekspert baholash, jarayonlarni kuzatish, iqtisodiy hodisa va jarayonlarga tizimli yondashuv, 
muallif tajribalarini qiyosiy tahlil qilish orqali tegishli yo‘nalishlarda xulosa, taklif va tavsiyalar ishlab chiqildi.

T A H L I L  V A  N A T I J A L A R
Turli so‘rovnoma va tadqiqotlar natijalari shuni ko‘rsatadiki, ko‘pchilik islomiy va an’anaviy banklar tomonidan 

taklif etilayotgan mahsulotlar hamda xizmatlar o‘rtasidagi tafovutni to‘liq anglab yetmaydi. Ayrimlar islom banklari 
tomonidan taklif etilayotgan mahsulot va xizmatlarni mavjud an’anaviy bank mahsulotlarining shunchaki nomi 
o‘zgartirilgan shakli, deb hisoblashadi. Boshqalar esa islom banklari an’anaviy banklar tomonidan belgilangan 
“foiz”ni “daromad” deb atab, mijozlarni jalb qilish uchun arabcha atamalarni qo‘llaydi, deb iddao qilishadi.

Biroq islom banklari faoliyatining qanday tashkil etilganligi va qanday asoslarga muvofiq olib borilishini 
chuqur o‘rganmasdan turib bildirilgan bunday fikrlar xato hisoblanadi. Chunki bunday qarashlar islom bank 
xizmatlari bozorining rivojlanishiga to‘siq bo‘ladi. Albatta, islom bank xizmatlari va mahsulotlari bozori rivojla-
nish jarayonida turli muammolarga duch kelmoqda, bu esa tabiiy hol, chunki soha hali to‘liq o‘rganilib bo‘lingan 
emas. Ushbu jarayon davomida ayrim xatolarning yuz berishi ham mumkin.

Jamiyat an’anaviy bank tizimida amal qiluvchi mijoz/omonatchi – bank va qarz oluvchi – bank o‘rtasidagi 
asosan bank manfaatini ko‘zlovchi moliyaviy munosabatlardan farqli ravishda, islom bankchiligida ikki tomon-
ning — mijoz va bankning — o‘zaro manfaatini inobatga oluvchi iqtisodiy-moliyaviy hamkorlik shakllari mavjud. 
Ular quyidagilardir:

•	 mushoraka — loyihalarni sarmoyaviy sherikchilik asosida moliyalashtirish;

•	 murobaha — oldi-sotdi shartnomasi orqali moliyalashtirish;

S •	 mudoraba — ishonch asosida hamkorlik doirasida moliyalashtirish;

•	 ijara — ijara (lizing) shartnomasi asosida moliyalashtirish;

•	 istisno — ishlab chiqarish sohasi loyihalarini moliyalashtirishga asoslangan shartnoma;

•	 salam — asosan qishloq xo‘jaligida qo‘llaniladigan, oldindan moliyalashtirishni ko‘zda tutuvchi shartnoma;

•	 sukuk — qimmatli qog‘ozlar yordamida moliyalashtirish [2].

Jamiyat ushbu farqlarni anglab yetishi, hamda ikki tomon uchun ham manfaatli bo‘lgan bunday tizimning 
zamonaviy bank-moliya sohasini rivojlantirishga xizmat qilishiga ishonch hosil qilishi zarur.

Islom banklari o‘z mijozlari bilan hamkorlik asosida faoliyat yuritadi va tadbirkorlik faoliyatiga xos bo‘lgan 
xatarlarni ular bilan birgalikda bo‘lishadi. Xatarlarni bo‘lishish darajasi esa moliyalashtirilayotgan loyiha turi 
hamda qo‘llanilayotgan moliyaviy vositalarga bog‘liq bo‘ladi. Buning natijasida jamiyat a’zolari bu tizim imkoni-
yatlaridan to‘liq foydalanish imkoniga ega bo‘lib, islom bankchiligining yanada rivojlanishiga zamin yaratiladi [3].

Islom banklari faoliyatida tomonlarning mavqe va rollariga qarab, turli bosqichlarda o‘ziga xos xatar va 
tavakkalchiliklar mavjud bo‘ladi. Zamonaviy islom banklari xatar va tavakkalchilik darajasini kamaytirishning 
samarali vositalarini ishlab chiqqan. Ammo ayrim hollarda bu vositalar islom moliyasining asl mohiyatiga xos 
bo‘lgan “xatarni bo‘lish” tamoyiliga to‘liq mos kelmaydi, bu esa sohaning ishonchliligiga salbiy ta’sir ko‘rsatadi.

Har bir islom moliya mahsuloti bank tomonidan qabul qilinadigan o‘ziga xos xatarlarni namoyon etadi. Bu 
jihat uni kredit qaytmasligi xavfi bilan cheklangan an’anaviy banklardan farqlaydi. Masalan:

•	 mushoraka shartnomasida bank hamkorlik davomida zarar ko‘rish xavfiga ega;

•	 murobaha bitimida bank mulkka egalik qilish davrida (mulk sotilmaguncha) uni yo‘qotish xavfiga duch 
keladi;

•	 ijara shartnomasida esa bank mulkka egalik huquqi mijozga o‘tguniga qadar xatarni o‘z zimmasida saqlaydi.

Shu tarzda, islom bankchiligi tavakkalchilik va foyda o‘rtasidagi nisbatning iqtisodiy jihatdan oqilona ekanini 
ko‘rsatadi. Bunday bank tizimi nafaqat mijozlar, balki keng jamoatchilik ehtiyojlarini ham qondiradi va boy-
liklarning adolatli taqsimlanishiga imkon yaratadi [4].

O‘zbekistonda islom diniga e’tiqod qiluvchilar jamiyatning asosiy qismini tashkil etgan holda, islomiy moliya 
sohasini rivojlantirish uchun keng imkoniyatlar mavjud. So‘nggi yillarda bu yo‘nalishda institutsional va norma-
tiv-huquqiy bazani shakllantirish, xalqaro tajribani o‘rganish hamda ilg‘or moliyaviy texnologiyalarni joriy etish 
borasida sezilarli salohiyat namoyon bo‘lmoqda. Shu jihatdan, O‘zbekiston yaqin istiqbolda Markaziy Osiyoda 
islomiy moliya markazlaridan biriga aylanishi mumkin. Buni Islom taraqqiyot banki guruhi, Xalqaro moliya kor-
poratsiyasi va Osiyo taraqqiyot banki kabi xalqaro tashkilotlar ekspertlari ham mamlakatning yuqori iqtisodiy 
salohiyatini e’tirof etgan holda tasdiqlamoqdalar.

Jumladan, Islom taraqqiyot banki (IsDB) va uning guruhi tarkibiga kiruvchi tashkilotlar, xususan Xususiy 
tarmoqni rivojlantirish islom korporatsiyasi (ICD), Xalqaro islom savdo moliya korporatsiyasi (ITFC) hamda 
Islom tadqiqotlar va treninglar instituti (IRTI) mamlakatda islom moliyasining rivojlanishiga o‘z hissasini qo‘shib 
kelmoqda. Hozirgi kunga qadar ular tomonidan 2 milliard AQSh dollaridan ortiq mablag‘ islomiy moliya tamo
yillari asosida moliyalashtirish maqsadlariga yo‘naltirilgan.

Bundan tashqari, O‘zbekistondagi bir nechta oliy o‘quv yurtlari o‘z ta’lim dasturlarini islom moliyasiga oid 
fanlarni inobatga olgan holda shakllantira boshladi. Shuningdek, amaldagi qonunchilikdan kelib chiqib, biznes 
vakillari ham islom moliya xizmatlarini taklif etishni yo‘lga qo‘ymoqda.

Hozirda O‘zbekistonda qator islomiy lizing kompaniyalari faoliyat yuritmoqda. Jumladan, 2019-yilda mam-
lakatda birinchi “O‘zaro” islomiy sug‘urta kompaniyasi o‘z faoliyatini boshladi. O‘zbekistonda, hatto MDH dav-
latlari ichida birinchilardan bo‘lib, elektron murabaha (murabaha savdo bitimi asosidagi moliyaviy mahsulot) 
platformasi ishlab chiqildi. Shuningdek, “IsBF” (Islamic Business and Finance) nomli birinchi islom moliyasi 
masalalari bilan shug‘ullanuvchi kompaniya tashkil etildi. Uning asosiy faoliyati — sohada konsalting xizmatla-
rini ko‘rsatishdan iborat. Islom moliyasi bo‘yicha aholining savodxonligini oshirish maqsadida “Islom moliyasi” 
nomli Telegram sahifasi va veb-sayti ishga tushirildi.

Taiba Lizing va Al-Mulk Kapital kabi lizing kompaniyalari esa kichik va o‘rta biznes vakillariga islom tamo
yillari asosidagi ijara mahsulotlarini taqdim etishni davom ettirmoqda.

Ta’lim sohasida ham sezilarli ishlar amalga oshirildi. O‘zbekistonda islom moliyasi bo‘yicha bir qator tre
ninglar o‘tkazildi, o‘zbek tilida islom moliyasiga oid kitoblar nashr etildi. Jumladan, malayziyalik professor Sudin 
Xarunning “Islomiy moliyalar va bank tizimi: falsafasi, tamoyillari va amaliyoti”, qozog‘istonlik iqtisodchi Yerlan 
Baydauletning “Islomiy moliya asoslari” hamda rossiyalik olim Rinat Bekkinning “Islom iqtisodiy modeli va 
zamon” asarlari shular jumlasidandir.

S Bundan tashqari, mamlakatda islom moliya xizmatlariga bo‘lgan talab yuqoriligini inobatga olgan holda, 
ICDning maslahat guruhi hozirgi kunda O‘zbekistonning 6 ta tijorat bankida — Kapitalbank, Trastbank, Aziya 
Alyans bank, Agrobank, Qishloq qurilish bank va Ipak yo‘li banklarida islom darchalari (islomiy moliya xizmatla-
rini ko‘rsatuvchi shoxobchalar) ochish bo‘yicha ish olib bormoqda. Ushbu darchalarning 2021-yil boshida ishga 
tushishi rejalashtirilgan. Bundan tashqari, Aloqabank, Xalq banki, Universal bank va Davr banklarda ham islom 
darchalari tashkil etish bo‘yicha ishlar olib borilmoqda.

X U L O S A  V A  T A K L I F L A R
Xulosa o‘rnida aytish mumkinki, islomiy moliyaviy xizmatlar sohasi O‘zbekistonning porloq kelajagi uchun 

muhim omil, mustahkam poydevor va rivojlanish istiqboli bo‘lib xizmat qiladi. Natijada, o‘z madaniyatida 
islomning chuqur ildizlarini aks ettirgan mamlakat sifatida O‘zbekistonga xorijiy investorlarning qiziqishi ortadi 
va hukumat ushbu imkoniyatdan xalq farovonligini oshirish hamda mamlakatning barqaror rivojlanishini ta’min-
lash yo‘lida to‘laqonli foydalanish imkoniga ega bo‘ladi.

Yuqorida keltirilgan ma’lumotlarga asoslanib, O‘zbekistonda islom moliya xizmatlari sanoatini keng 
miqyosda joriy etish mamlakat uchun quyidagi imkoniyatlarni yaratishiga ishonch bildiramiz:

•	 xorijdan kelayotgan investitsiyalar hajmini oshirish va ularni diversifikatsiyalash;

•	 bank tarmog‘ida halol va shaffof raqobat muhitini shakllantirish hamda bank tizimi aktivlarini diversifikatsi-
yalash imkonini berish;

•	 aholi va biznes vakillari ixtiyoridagi bo‘sh pul mablag‘larining iqtisodiyot rivojlanishidagi ishtirokini maksimal 
darajaga yetkazish;

•	 mamlakatda kapital bozorini rivojlantirish va uni diversifikatsiyalash;

•	 yangi ish o‘rinlarini keng ko‘lamda yaratish;

•	 aholining moliyaviy savodxonligini oshirish orqali moliya bozoridagi faolligini kuchaytirish;

•	 islom moliya xizmatlari industriyasini rivojlantirish orqali infratuzilmani yangilash va muvofiqlashtirish;

•	 yangi moliyaviy muassasalar tashkil etish;

•	 kambag‘allikka qarshi kurashish bo‘yicha davlat dasturlarini amalga oshirishga hissa qo‘shish;

•	 yangi yo‘nalishlarda kadrlar tayyorlash dasturlarini yaratish.

Ўзбекистон Республикаси Президентининг расмий веб-сайти, www.president.uz 
2.	 Беккин Р.И. Исламские финансовые институты и инструменты в мусульманских и немусульманских странах: 

особенности и перспективы развития. / Автореф. дисс. докт. экон. наук., 2009. – 48 c.
3.	 Исхаков И.Р. Операционная структура исламского финансового института, ориен тированная на реализацию 

долевых методов // Актуальные проблемы экономики и права. – 2014. – № 2(30). – c. 12-16.
4.	 Кузнецова Т. Исламский банкинг: особенности кредитования инвестиционных проектов // Финансовая жизнь. – 

2015. – № 2. – c. 22-25.

